
Date – 10/04/2026 Time - 18:30 -18:40Hrs  
 

 

AKASHVANI AIZAWL 

REGIONAL  NEWS BULLETIN 

HEADLINES  ( EVENING ) 

 

 

1. Sawrkar laipuia Ministry of Finance hnuaia Department of 

Expenditure Secretary Pu Vumlunmang Vualnam chuan 

rampum huapin Mizoram chu crime rate hniamna leh hmun 

ralmuang ber pawl ani tih sawiin hmeichhiate an him thu a 

sawi. 

 

   

2.   MZP rorelna sangber dawttu Federal Council vawi 60-na 

thukhawm chuan Mizoram-a Inner Line Permit (ILP) hman 

dan kalphung chu tun aia khauh zawk leh changkang zawka 

kalpui a nih theih nana hmalak an rel. 

 

 

3.  Bihar Chief Minister Nitish Kumar chu vawiin khan Rajya 

Sabha member atan rinawmna thu tiamtira lakluh a ni 

 

 

4.  BJP chuan vawiin khan West Bengal Assembly inthlan 

manifesto tlangzarhin an sawrkar chuan thlaruk chhunga 

Uniform Civil Code hman an tiam. 
 

 

 
 

<><><> 

DEPT OF EXPENDITURE SECRETARY 

 

Sawrkar laipuia Ministry of Finance hnuaia Department of 

Expenditure Secretary Pu Vumlunmang Vualnam chuan rampum 

huapin Mizoram chu crime rate hniamna leh hmun ralmuang ber 

pawl ani tih sawiin hmeichhiate an him thu a sawi. 

 

Youth Recreation Center, Falkland-a Paite Meet a hmanpui 

na ah he thu hi sawiin Pu Vumlunmang Vualnam chuan Mizoram 

chu hmun ralmuang leh mipuite zalenna hmun ani a ti a, rampum 

huapin crime rate hniamna ani tih sawiin kawng engkimah 

entawntlak anni tih a sawi. 

 

Secretary sawi danin Zofate hmasawn zelah Tawng thiam 

tam chu a pawimawh tih sawiin inpawhna tha tak ani a ti a, 

hnampui tawng chu thiam a pawimawh rualin mahni hnam tawng 

ngaihhlut reng erawh a pawimawh tih sawiin hnam ziarang 

chawisan kawngah theihtawp chhuah zel a pawimawh thu a sawi 

a ni. 

 

Vawiina hun hman hi ‘Unity, Peace and share roots’ tih 

thupui hmanga hman niin Mizoram Chief Secretary hlui Pu 

Haukhum Hauzel chu Meet thlengtu a ni a, Pu Vungzamuan 

Valte, Principal Director General, Central Board of Indirect Taxes 

and Customs, Govt. of India New Delhi chu khual zahawm a ni a, 

Paite Meet 2026 ah hian Mizoram chhung hmun hrang hrang 

atangin palai sang khat vel an kalkhawm a ni.  

 

<><><> 

WORLD HOMEOPATHY DAY 

 

World Homeopathy Day chu khawvel hmun dang rualin 

vawiin khan Aizawl ah pawh Chanmari YMA Hall ah hman a ni 

a, Homeopathy in kawng tinrenga hma a sawn theih nan a 

Research pawimawhna te zirho a ni. 

 

Kumin-a World Homeopathy Day-ah hian thupui atan 

‘Homoepathy for Sustainable Health’ tih chu hman niin Ayush 

Medical Officer Dr Ruthi Laldingpuii M.O chuan Homeopathy 

lo pian chhuah dan leh mihring hriselna atana a pawimawh leh 

tangkai dan te, Mizoram-a an dinhmun tlangpui leh World 

Homeopathy Day lo chhuah dan leh Homoepathy chungchang a 

hriattur pawimawh hrang hrang te an sawi a.  

 

 

Mizo zingah Homoeopathic Doctor, Bachelor of 

Homeopathic Medicine and Surgery (BHMS) zirchhuak mi 256 

leh Post-Graduate zir zo tawh mi 10 leh Ayurvedic 1 awm 

mekin, Mizoram sawrkar hnuaiah mi 19 thawk mek an awm 

bawk. Homeopathy Doctor te hi Mizoram chhunga District 

Hospital zawng zawng leh CHC leh PHC thenkhatah te rawn 

theiha an awm bakah Health & Wellness Centre, AYUSH in a 

enkawl bik Centre 41-ah te inentir theih reng a ni a, a mamawh te 

hnenah a thlawnin damdawi chi hrang hrang pawh semchhuah 

thin a ni bawk. 

 

<><><> 

MZP FEDERAL COUNCIL  

 

MZP rorelna sangber dawttu Federal Council vawi 60-na 

thukhawm chuan Mizoram-a Inner Line Permit (ILP) hman dan 

kalphung chu tun aia khauh zawk leh changkang zawka kalpui a 

nih theih nana hmalak an rel. 

 

Federal Council vawi 60-na Ransam CK Resort-a neih ah 

hian MZP President Dr. C. Lalremruata chuan Mizoram-ah 

hnamdang (Vai) phalna neilo a lokal an tam thu sawiin hnam 

inhungbikna ILP venhim chu mitin mawhphurhna a ni a, ILP 

hmang tangkai tur leh check ngun leh zual turin hmalak a tul thu 

a sawi. 

 

MZP President chuan Pi leh pute atanga Zofate luah chin 

ram rorelna pakhat hnuaia awm tih chu MZP-in kan kal pui reng a 

ti a. Zofate insuihkhawm chu an thil pum pawimawh tak ani tih 

sawiin theihtawp an chhuah zel dawn tih a sawi a ni. 

 

MZP Federal Council ah hian Zirtirtu indaihlohna rualkhai 

zawka sem-rual a nih theih nan nasa zawkin Sawrkarin hma la 

rawh se tih leh Mizoram State University din turah dik leh felfai 

taka hnalak a nih theih nan hmalak bakah Zirna In hrang hrangah 

Zounun Zemawi inzirtirna kalpui a nih theih nana hmalak te leh 

Common University Entrance Test UG/ PG Exam Center tam 

zawk Mizoram-ah a awm theih nan hmalak leh Mizoram College 

te'n Principal nghet an neih theih nan a tul angin Sawrkar-in hma 

la rawh se tih chu an pawm a ni. 

 

<><><> 

PROJECT LEAP  

 

Lunglei District Bawrhsap hma laknaa Lunglei District-a 

vohbikte chawi kanna tur ruahmanna — Project LEAP (Lunglei's 

Empowerment for Access and Equity for All Persons) hnuaiah 

vawiin khan Bunghmun RD Block chhunga Buarpui Information 

& Cultural Centre-ah vohbikte hriselna dinhmun endik a ni. 

 

Health Assessment Camp-ah hian Civil Hospital Lunglei 

aṭangin doctor speciallist leh mi thiam bikte'n vohbikte hriselna 

dinhmun an endik a. Social Welfare Department official-te chuan 

Unique Disability Identity Card siamsakna turin vohbikte 

chanchin kimchang an la nghal a. Mi 34 te chu UDID an neih 

theihna tur lehkha siamsak an ni. 

 

Vawiin hian khaw paruk – Buarpui, South Khawlek, 

Bungtlang West, Dengsur, Kawlhawk leh Sertlangpui aṭanga 

camp pantu vohbik mi 37 te hriselna dinhmun endiksak an ni. 

 

 

<><><> 

MPYCC 

 

Congress Thalai huaihawtin vawiin khan Congress Bhavan 

kawtah ZPM Sorkara Education Minister Dr Vanlalthlana enkawl 

department hnuaia dan kalh leh induhsakna awm ni ngei a lang 

hna inpekna work order copy an hal ral. 

 

Congress Thalai Hqrs Vice President Pu R. Lalhmingmawia 

chuan Education Minister Dr Vanlalthlana’n Education 

Department hnuaia Samagra hnuaiah Tender ni lo, Restricted 

pawh ni pha lo Department works in a duhsak zawngte leh ZPM 

worker te hna pe pe in, Minister a nih chhung kum 2024 January 

ni 1 atanga kumin February ni 28 chhung khan Samagra hnuaiah 

hna hrang hrang belhkhawm Rs 5018,38,484 (nuai Sangnga 

sawm pariat, sing thum sangriat, zali sawmriat pali) man a pe niin 

a sawi. 

 

Pu R. Lalhmingmawia chuan  Samagra Financial Rules in 

nuai 25  chunglam Open Tender a hna pek tur tih a sawi chian 

laiin, Firm pakhat TiLi, ZPM hruaitu pawimawh tak laina hnai 

chu tender chhuahlo,  Departmental works pawh nilovin cheng 

Nuai 59 man a pe niin a sawi a, TiLi Firm leh Samagra agreement 

ah pawh Education Minister hian a a hming a signed tih a sawi.  

 

 

Pu R. Lalhmingmawia chuan  ZPM in sorkarna an chan 

hnuah, mahni party mite leh duhsak zawngte hnapek nan  

Restricted Tender a tam lutuk chu pawi atih thu sawiin Mizorama 

la hriat ngailoh, Restricted Tender 'Blanket approval' an ching 

chhuak a ti a, induhsak bik chu thalo an tih thu sawiin work order 

hi an hal a ni. 

 

 

<><><> 

MHIP 

 

MHIP General Hqrs. hruaituten Governor hnenah 

hmeichhiate hamthatna tur an sawipui. 

 

MHIP General Hqrs. hruaitute chuan Governor hi a chenna 

Lok Bhavan-ah hmuin, an thil ngaihpawimawh hrang hrang an 

sawipui.  

 

Mizo hmeichhiate hamthatna tur leh hmasawnna tur bakah 

harsatna an tawh thin sutkian dan tur leh an hmachhawp leh thil 

pawimawh hrang hrang an sawpui a. Larsap chuan MHIP 

hrtuaitute hi tha takin a lo dawnsawng a ni.  

 

<><><> 

MNF 

 

Ex MLA Prof F Lalnunmawia’n Aizawlah thil thar 

hmasawnna duhlotu ZPM chu AMC-ah rorel tura enchhin tlak an 

nih loh thu a sawi. 

 

Vawiin-a Mizo Hnam Run chhung inkhawm ah he thu hi 

sawiin, Prof F Lalnunmawia chuan ZPM kaihhruai sorkarin 

Mizoram State University Aizawla din tura Assembly House a 

pawm fel tawh zan khat thil thua Lungleia dah anih tur thu CM-

in a puang chu mi tam tak mak tih a hlawh a ti a, Assembly 

Session-ah MNF Legislature party chuan State University 

Aizawla dah tura tih chu sut kher loin Lungleiah University chu 

dah ve mai ni se an ti tih sawiin Lunglei a University dah hi 

Lunglei leh chhimlam mipuite pawhin an phu hle tih a sawi a ni. 

 

<><><> 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR 

News Aizawl Youtube Channel, All India Radio News Aizawl 

Facebook page leh newsonair.gov.in ah te chanchinthar hi 

ngaihthlak leh chhiar theih a dah a ni. 

 

Naktuk zing dar 7 leh a chanve-ah Chanchinthar  puan leh a 

ni ang. 

 

<><><> 

EX-SERVICE LEAGUE 

 

Mizoram Ex-Service League Sub-headquarters Champhai 

Assembly vawi 19-na chu vawiin khan Champhai Kahrawt venga 

Thangtea hall ah bustsaih a ni. 

 

He huna khuallian Lt. Col. Clement  Lalhmingthanga chuan 

Ex-servicemen te chu Mizoram tana mi hlu tak tak an ni a, an 

chhungte nen ngaihtuah chuan Mizorama vote thlak theiah zaa 

sawm (10%) an tling a ti a, Territorial Army awm theih nan 

Tlangsamah hmalakna a kal mek tih a sawi/ 

 

MESL Sub-Headquarters Champhai hi Mizoram Ex-Service 

Association  din hmasakna a ni a, MESL hnuaia Sub-

headquarters nihna hi June ni 14, 1996 khan an chang a. Tun 

dinhmunah hian Champhaiah unit 8 an awm mek a ni. 

 

 

<><><> 

BIHAR 

 

Bihar Chief Minister Nitish Kumar chu vawiin khan Rajya 

Sabha member atan rinawmna thu tiamtira lakluh a ni. Parliament 

House ah Vice President leh Rajya Sabha Chairman 

C.P.Radhakrishnan chuan Nitish Kumar hi rinawmna thu tiam 

tirin a lalut a. He hunah hian Rajya Sabha House Leader J.P 

Nadda, Union Finance minister Nirmalala Sitharaman, Union 

Fisheries, Animal Husbandry and Dairying Minister Rajiv 

Ranjan, Union Minister of State for Parliamentary Affairs Arjun 

Ram Meghwal, Congress leader Jairam Ramesh, Bihar Deputy 

Chief minister Samrat Choudhary te pawh an tel a ni. 

  

Vawiin vek khan President Drouapadi Murmu-i chuan Rajya 

Sabha member atan Deputy Chairman hlui Harivansh a ruat thar 

a. Nimin khan Pu Harivansh-a term hi a tawp a. Rajya Sabha 

member nilai Chief Justice of India hlui Ranjan Gogoi a chawlh 

hnuah Harivansh hi member thar atan ruat a ni a. Union Ministry 

of Home Affairs chuan hemi chungchang hi vawiiah hriattirna a 

tichhuak a ni. 

 

 

 

<><><> 

BJP MANIFESTO 

 

BJP chuan vawiin khan West Bengal Assembly inthlan atana an 

manifesto an tlangzarh. Union Home Minister leh BJP senior 

leader Amit Shah chuan manifesto hi a tlangzarh a. An manifesto 

ah hian 7th Pay Commission hman leh Uniform Civil Code 

(UCC) thla ruk chhunga tihhlawhtlin an tiam a. Thusawiin Pu 

Shaha chuan mipuite rilruah hlauhthawnna, beidawnna leh 

inthlakdanglam duhna a awm mek a ti a. Kum 10 kalta chhung 

khan West Bengalah BJP ten opposition hna tha takin an thawk a 

ti a. Tunah chaun West Bengal Assembly ah opposition party lian 

ber an ni tawh a ti bawk. 

 

<><><> 

 

 

 

 


